
TILLAGA

Tillaga

Fulltrúar Sjálfstæðisflokks og Viðreisnar leggja til svohljóðandi tillögu varðandi rekstur og 
umsjá á íþróttahúsinu Austurbergi 3:  

Lagt er til að menningar- og íþróttasviði Reykjavíkurborgar verði falið að taka að 
nýju yfir rekstur íþróttamannvirkis að Austurbergi 3. Til samræmis verði menningar- 
og íþróttasviði falið að segja upp ósamræmanlegum skuldbindingum. Þá falli 
ennfremur úr gildi ákvörðun menningar- og íþróttaráðs um að ganga frá nýjum 
samningi milli Reykjavíkurborgar og Aþenu íþróttafélags, dags. 20. júní 2025 en 
ljóst er að sá samningur komst aldrei til framkvæmda. 

Í tengslum við framangreindar breytingar skal lögð áhersla á að tryggja að Aþena 
fái nægan fjölda æfingatíma og aðstöðu til að starfrækja og efla sína starfsemi á 
sviði íþrótta. Breytt fyrirkomulag á rekstri mannvirkisins eigi því ekki að hafa 
neikvæð áhrif á íþróttastarfsemi félagsins eða iðkendur þess. 

Lagt er til að Reykjavíkurborg yfirtaki þau ráðningarsambönd sem eru í gildi vegna 
starfsfólks sem hefur annast umsjón íþróttahússins að Austurbergi 3. Starfsfólk 
ætti því að halda kjörum sínum og réttindum að fullu.

Greinargerð

Yfirtaka á rekstri Austurbergs 3 á nýjan leik til Reykjavíkurborgar er talin geta leitt af sér 
margvíslegt hagræði, m.a. fjárhagslegt og stuðlað að bættri nýtingu á þeirri góðu 
íþróttaaðstöðu sem er fyrir hendi í Austurbergi 3. 

Aþena Íþróttafélag hefur síðastliðin ár haft umsjón og rekið Austurberg 3 og hefur óskað 
eftir endurnýjun á rekstrarsamningi. Frá árinu 2025 hafa þó verið til skoðunar áform af 
hálfu Reykjavíkurborgar að taka aftur yfir rekstur mannvirkisins líkt og gert var ráð fyrir í 
þeim samningsdrögum sem íþrótta- og menningaráð hafði samþykkt um mitt ár 2025. 

Fullt aðgengi eins félags að þessu stóra mannvirki getur haft útilokandi áhrif fyrir aðkomu 
annarra félaga/samtaka að húsnæðinu. Er það mat meirihlutans á þessum tímapunkti 
að það sé farsælla að borgin taki á nýjan leik yfir rekstur Austurbergs 3. Er því gert ráð 
fyrir að menningar- og íþróttasviði verði falið að segja upp samningi er varðar rekstur og 
nýtingu íþróttahússins að Austurbergi 3, n.t.t. samningi milli Reykjavíkurborgar, 
Íþróttafélagsins Leiknis og Aþenu íþróttafélags, um rekstur íþróttamannvirkja dags. 19. 
desember 2023, ásamt fylgiskjölum og síðari viðaukum.  



Með breyttu fyrirkomulagi og góðu skipulagi ætti að vera hægt að ná fram hagkvæmari 
nýtingu á húsnæðinu til að hámarka afnot. Þá ætti mögulega að skapast svigrúm til að 
veita fleiri félögum en Aþenu sem halda úti íþróttastarfi í Efra-Breiðholti aðgang að góðri 
æfingaaðstöðu í hverfinu.

Líkt og fram kemur í tillögunni skal tryggt að Aþena fái úthlutað æfingatímum og aðstöðu 
til æfinga- og mótahalds í Austurbergi 3 í samræmi við þarfir. Breytt rekstrarfyrirkomulag 
ætti því ekki að hafa áhrif á íþróttastarf á vegum félagsins eða fyrir iðkendur á vegum 
þess. 

Samkvæmt samkomulagi milli Aþenu og Leiknis um rekstur og nýtingu í íþróttahúsinu að 
Austurbergi 3, sem er fylgiskjal við fyrrgreindan samning frá 19. desember 2023 er gert 
ráð fyrir því að tveir starfsmenn séu í ráðningarsambandi við Aþenu en einn starfsmaður 
í ráðningarsambandi við Leikni. Líkt og fram kemur í tillögunni er gert ráð fyrir því að 
Reykjavíkurborg yfirtaki skuldbindingar skv. ráðningarsambandi vegna þess starfsfólks 
sem sinnt hefur umsjá og rekstri Austurbergs 3. Vel færi á því að Reykjavíkurborg og 
félögin gætu staðið saman að upplýsingagjöf til starfsfólks. Mikilvægast er að starfsfólk 
sé upplýst um að Reykjavíkurborg muni virða réttindi og skyldur þeirra samkvæmt 
ráðningarsamningi og fyrirmælum í kjarasamningi. 

Meirihlutinn hefur það að markmiði að efla íþróttastarf barna- og ungmenna í Efra-
Breiðholti í góðri samvinnu við þau félög sem þar eru með starfsemi. Þessari framkvæmd 
er ætlað að styðja við það markmið. 


